
Oʻgʻiljon OLLOQOVA 
Buxoro davlat universiteti 

boshlangʻich ta’lim metodikasi 

kafedrasi oʻqituvchisi 

 

LINGVISTIK KOMPETENSIYA VA UNING TURLARI 
 

Mazkur maqolada lingvistik kompetensiyaning turlari va boshlangʻich sinf oʻquvchilarida lingvistik 

kompetentlikni shakllantirish usullari xususida fikr yuritiladi. 

Kalit soʻzlar: kompetensiya, linvistik, fonetik, grafik, orfografik, orfoepik, morfologik, sintaktik, 

punktuatsiya, uslubiy kompetensiya. 

В данной статье рассматриваются виды языковой компетенции и способы формирования 

языковой компетентности у учащихся начальных классов. 

Ключевые слова: компетенция, лингвистическая, фонетическая, графическая, 

орфографическая, орфоэпическая, морфологическая, синтаксическая, пунктуационная 

компетентности. 

This article discusses the types of language competence and ways to form language competence in 

primary school students. 

Keywords: competence, linguistic, phonetic, graphic, spelling, orthoepic competence, morphological, 

syntactic, punctuation competence. 

 

Sharq qadim-qadimdan oʻzining ilm-fan va madaniyati bilan butun dunyo ahlini oʻziga rom qilib 

kelgan. Azal-azaldan qolib kelayotgan sharqona madaniyat va ilm-ma’rifat asrlar davomida yuksaldi, sayqal 

topdi. Buning negizi, albatta, farzandlarga berilgan ta’lim va tarbiyaga borib taqaladi. Har bir davlat, jamiyat 

borki oʻzining kelajagini yosh avlodida koʻradi. Farzandlarning kamol topmogʻi, jamiyat ravnaqi va 

osoyishtaligi uchun oʻz hissasini qoʻshmogʻi ularga beriladigan ta’lim va tarbiyaga bogʻliq. Ajdodlarimiz 

komil shaxs obrazini (qiyofasini) yaratishdi, uni hayolotdan reallika aylantirishga harakat qilishdi. 

Zamonaviy talqinda biz komil shaxs qiyofasida yuksak ta’lim va tarbiyaga ega boʻlgan, yangilik yaratishga 

intiluvchi, mustaqil va ijodiy fikrlaydigan, boshqalarga oʻzining ilgʻor fikrlari bilan ta’sir qila oladigan, bir 

soʻz bilan aytganda, har tomonlama mukammal shaxsni tushunamiz. Shaxsning mukammalligi uning amalga 

oshirgan ishlari va nutqida namoyon boʻladi.   

Goʻzal va ravon nutq inson fikr koʻlamining kengligi bilan belgilanadi. Nutq insonga berilgan eng oliy 

ne’matlarning biri boʻlibgina qolmay, u tafakkur mahsuli hamdir. Shuning uchun ham ta’limning ilk 

bosqichidanoq bolaning ogʻzaki va yozma nutqini oʻstirish har bir fan doirasida asosiy vazifa qilib belgilab 

olinadi.  

Bola nutqining takomillashuvida ona tili ta’limi katta imkoniyatga ega ekanligi bilan ajralib turadi. 

Ona tili darslarida bolaning ogʻzaki va yozma nutqini rivojlantirish parallel ravishda olib boriladi. Fonetik, 

garfik, orfografik, orfoepik, leksik, grammatik va uslubiy jihatdan toʻgʻri tuzilgan ogʻzaki va yozma nutq 

ravon va mazmunli boʻladi. Ravon nutq ta’sirchanligi, tushunarliligi, obrazliligi bilan tinglovchiga ijobiy 

ta’sir koʻrsatadi.  

Bola oʻz nutqini ravon, tushunarli va obrazli qilib ifodalashi ularda nutqiy va lingvistik 

kompetensiyalarni shakllantirish natijasidir. Oʻquvchi lingvistik kompetentlikka ega boʻlsa nafaqat ona tili, 

balki, boshqa fanlarni oʻzlashtirishda ham ijtimoiy faol harakat qilib, ijobiy natijalarga erisha oladi. 

Nutqiy kompetensiya – oʻquvchining notanish matnni ifodali oʻqiy olish, oʻzgalar fikrini va matn 

mazmunini anglash hamda uni ogʻzaki qayta bayon qila olish, fikrni yozma ravishda izchil ifodalay olish 

darajasi hisoblanadi [3, 48-bet]. 

Lingvistik kompetensiyaga “Til tizimi haqida, til birliklarining nutqda ishlash qoidalari toʻgʻrisidagi 

bilimlarga ega boʻlish, shuningdek, ushbu bilimlar yordamida boshqa odamning fikrlarini anglash va toʻgʻri 

talqin qilish, oʻz fikrlarini ogʻzaki va yozma shaklda ifoda etish qobiliyatidir” [2] - deb ta’rif beriladi. 

Lingvistik kompetensiya deganda til sistemasi haqidagi bilimga, lingvistik tafakkurga, yangi til 

vaziyatlarida bilim va koʻnikmalarini mustaqil qoʻllay olish tajribasiga ega boʻlgan xislatlar tushuniladi[3, 

49-bet]. Lingvistik kompetensiya oʻquvchining ona tili fanining fonetika, leksika, frazeologiya, morfologiya, 

sintaksis, orfografiya, punktuatsiya, stilistika singari boʻlimlari haqidagi bilimlari, bu bilimlardan turli xil 

vaziyatlarda foydalanish malaka va koʻnikmasidir. Lingvistik kompetensiya oʻquvchilarning orfografik, 

punktuatsion qoidalardan turli vaziyatlarda oʻrinli foydalana olish malaka va koʻnikmasini ham oʻz ichiga 

oladi.  



Pedagogik mahorat     №5, 2020 

127 

Bolada lingvistik kompetentlikning shakllanganligini biz nutq tovushlarini toʻgʻri talaffuz qila 

olishida, fikrini bayon qilish uchun soʻz va grammatik vositalarni ogʻzaki va yozma nutqida togʻri qoʻllay 

olishi, oʻz fikrini izchil bayon qila olishida koʻrishimiz mumkin.  

Yuqoridagilarni inobatga olgan holda lingvistik kompetensiyalarni bir nechta turlarga ajratamiz 

mumkin: 

- fonetik kompetensiya; 

- grafik kompetensiya; 

- orfografik kompetensiya; 

- orfoepik kompetensiya; 

- morfologik kompotensiya; 

- sintaktik kompetensiya; 

- punktuatsion kompetensiya; 

- stilistik (uslubiy) kompetensiya. 

Fonetik kompetensiya – nutqdagi tovush va harflarni tanib, toʻgʻri va oʻrinli qoʻllash bilan bogʻliq 

boʻlib, bunda oʻquvchi har bir harfni taniy olishi, yozma va bosma, katta va kichik, unli va undosh 

tovushlarni farqlashi, jarangli va jarangsiz undoshlarni ajrata olishi, unli tovushlarning boʻgʻin hosil qilishini 

bilishi lozim.  

Boshlangʻich sinf ona tili darsliklarida fonetik xususiyatga ega boʻlgan topshiriqlar koʻlami ancha 

keng. Bunday topshiriqlar turli xil shakl va mazmunga ega boʻlib, ularni bajarishda bolalarda kognitiv 

kompetensiya shakllangan boʻlishi zarur. Masalan 1-sinf ona tili darsligida berilgan 2-mashq [8, 5-bet] 

oʻquvchining til sezgirligini oshirishga, mustaqil fikrlashga, lugʻatini boyitishga qaratilgan. Bunda 

oʻquvchilarga anhor, bahor, hunar, dona soʻzlaridagi bitta tovushini tushurib qoldirib, yangi soʻzlar hosil 

qilish vazifasi beriladi. Oʻquvchilar har bir soʻzdan bittadan tovushni tushurib, anor, baho, unar, don, ona 

soʻzlarini hosil qilishadi. Ushbu koʻrinishdagi topshiriqlarni bajartirish orqali oʻquvchilarda 1 ta harf bilan 

farqlanuvchi soʻzlar (paronimlar) haqida ham koʻnikmalar shakllantiriladi. 13-mashq[8, 10-bet]da 

oʻquvchilarga nuqtalar oʻrniga a yoki o unlisini qoʻyib, soʻzlarni toʻgʻri yozish vazifasi berilgan. Bolalar 

topshiriqlarni toʻgʻri bajarishlari uchun, avvalo, talaffuzi bir-biriga oʻxshah boʻlgan unlilarni farqlay olishlari 

kerak boʻladi. Tovushlarni farqlash oʻquvchilarni toʻgʻri talaffuz qildirish orqali oʻrgatiladi. 24-mashq [8, 16-

bet] esa soʻzlarning fonetik tahliliga bagʻishlangan. Topshiriqni bajarish uchun oʻquvchilarda unli va undosh 

tovushlar haqida tushuncha boʻlishi lozim. Ushbu mashqda bolalar karam, kartoshka, turp, piyoz, sholgʻom, 

sabzi, lavlagi kabi soʻzlarni fonetik jihatdan tahlil qilishadi. Har bir soʻzda nechta tovush va harf borligini, 

ularning nechtasi unli ekanligini va soʻzning necha boʻgʻindan iboratligini aniqlashadi. 31-mashq[8, 19-

bet]da oʻquvchilar nuqtalar oʻrniga h va x undoshlaridan mosini qoʻyib, soʻzlarni toʻgʻri yozishlari kerak 

boʻladi. 69-mashq[8, 19-bet]da  oʻquvchilar muqaddas, sarkarda, Azimjon, onaxon, Chirchiq soʻzlarini 

boʻgʻinga boʻlish va boʻgʻin koʻchirish qoidalariga koʻra boʻgʻinlarga ajratib yozishadi va taqqoslashadi. 

Natijada bolalar boʻgʻin koʻchirish qoidalarini oʻzlashtirishadi.  

Fonetik mazmundagi topshiriqlarni bajarish bolada tilning eng kichik birligi boʻlgan tovush va 

harflarning imlosi, talaffuzi, soʻzdagi vazifasi haqidagi bilimlarini kengaytiradi, ularda fonetik 

kompetentlikni shakllantiradi. 

Grafik kompetensiya – yozma matnni yaratishda ishlatiladigan belgilarni bilish, shuningdek, ularni 

yozma ravishda tanib tasvirlash qobiliyatini oʻz ichiga oladi. Ma’lumki, yozuv alifbo tamoyiliga asoslanadi. 

Alifbo tizimida oʻquvchilar quyidagilarni bilishi kerak:  

- harflar shakli (bosma va qoʻlda yozilgan, katta va kichik); 

- soʻzlarning imlosi; 

- belgilar va tinish belgilarning qoidalari va boshqalar [9, 186-bet]. 

Grafik kompetensiya oʻquvchida imloviy savodxonligi va husnixatini shakllantirish bilan bogʻliq. 

Bola tanish va notanish vaziyatlarda soʻz, gap va matnlarni eshitib va koʻchirib bexato yoza olsa, unda grafik 

kompetentlik shakllangan boʻladi. Savod oʻrgatish davridan boshlab oʻquvchilar eshitib va koʻchirib 

yozishga oid topshiriqlarni bajarishadi. Masalan, oʻquvchilar yozuv daftariga berilgan soʻz va gaplarni 

namunadagidek aynan koʻchirib yozishadi. Yozuv darslari harf elementlarini yozish bilan boshlanib, kichik 

matnlarni yozish bilan tugaydi. Oʻquvchilar dastlab  harflarning yozma shaklini koʻchirib yozishni 

oʻrganishadi. Oʻquv predmeti ona tiliga oʻzgargandan keyin esa bosma shaklda berilgan soʻz, gap va 

matnlarni koʻchirib yozadi. Koʻchirib yozish murakkab psixologik jarayon boʻlib, oʻquvchilarda bir necha 

bosqichli fikr operatsiyalari amalga oshadi. Oʻquvchi, eng avval, sezgi a’zolari yordamida har, soʻz va 

gaplarni sezadi, his qiladi. Ikkinchi jarayonda koʻrganlarini taniydi, har bir simvolga mos boʻlgan nomni 

eslaydi. Harflarni unli va undoshlarga ajratadi, harflarni bir-biriga bogʻlab, boʻgʻin hosil qiladi va soʻzlarni 

yaxlit shaklda oʻqiydi. Uchinchi jarayonda bosma shakldagi harflarning yozma shaklini eslaydi. Uchinchi 

jarayondan keyin oʻquvchi koʻchirib yozishga tayyor boʻladi.  Koʻchirib yozishga oid topshiriqlar bolalarni 

tezkor fikrlab, xulosa chiqarishga,  qoʻl motorikasini rivojlantirishga yordam beradi.   

Eshitib yozish ham xuddi shunday amalga oshadi. Bola koʻrmayotgan mavhum narsani reallikka 

aylantiradi. Eshitgan har bir yaxlit soʻzini analiz qiladi, bitta tovushdan iborat boʻlgan kichik qismchalarga 

ajratadi. Har bir qismga mos boʻlgan belgini eslaydi, yozilishini koʻz oʻngiga keltiradi. Kichik qismlarni 

yigʻib avval boʻgʻin, keyin soʻzlarni yozadi. Oʻquvchilarda grafik malaka shakllangandan keyin u 

kompetensiyaga aylantiriladi. 

Orfografik kompetensiya – talaffuzi va imlosi farq qiladigan soʻzlarni toʻgʻri yoza olish, bosh harflar 

va qoʻshimchalar imlosi, boʻgʻin koʻchirish qoidalari, juft va takror soʻzlarning yozilishini bilish bilan 

xarakterlanadi. Orfografik kompetensiyaga ega shaxs deganda oʻquvchining maktab dasturi asosida 

orfogarfiya qoidalari boʻyicha egallagan bilimlaridan turli vaziyatlarda oʻrinli foydalana olish imkoniyatiga 

ega shaxs tushuniladi. 

Orfogarfik kompetensiyaning oʻziga xos xusussiyati shundaki, u grafik, fonetik, morfologik, soʻz 

yasovchi va leksik kompetensiyalar bilan chambarchas shakllantirilishni va takomillashtirishni taqazo etadi. 

Oʻquvchilarda orfografik kompetensiyalarni shakllantirish ishini ikki bosqichda amalga oshirish 

maqsadga muvofiq. Birinchi bosqich oʻquvchilarda imlo (grafik) kompetensiyasini shakllantirish boʻlib, 

unda yozuvga oid dastlabgi bilim, koʻnikma va malakalar shakllantiriladi. 

Ikkinchi bosqich orfografik kompetensiyalarni takomillashtirish bosqichi boʻlib, unda oʻquv 

materiallarini tizimlashtirish, takrorlash va kengaytirish orqali amalga oshiriladi [1].  

Boshlangʻich sinf ona tili darsliklarida ayrim harflarning imlosi, qoʻshma, juft va takroriy soʻzlarning 

yozilishi, ayrim qoʻshimchalarning imlosini puxta oʻzlashtirish va ulardan turli vaziyatlarda oʻrinli 

foydalanish malakasini shakllantirishga oid mashqlar berilgan.  

Xususan, 4-sinfda oʻquvchilar “Otlarning kelishik qoʻshimchalari bilan qoʻllanishi” [5, 49-bet] 

mavzusida kelishik qoʻshimchalari, ularning gapdagi vazifasi va imlosini oʻrganishadi.  4-sinfga qadar 

oʻquvchilar kelishik qoʻshimchalarini soʻzlarni oʻzaro bogʻlovchi qoʻshimchalar deb oʻrganishadi va gapda 

soʻzlarga mos boʻlgan oʻzaro bogʻlovchi qoʻshimchalarni qoʻyishga oid mashqlarni bajarishadi.  

Ayrim otlarga kelishik qoʻshimchalari qoʻshilgan paytda fonetik hodisa kuzatiladi, ya’ni tovush 

oʻzgaradi. Oʻquvchilar mavzuni oʻzlashtirish jarayonida  joʻnalish kelishigining turli shakllariga duch 

keladilar. 151-mashq[5, 63-bet]dagi she’rda mushukka, hayvon, Nodir, qoʻzichoqqa, buzoqqa, xoʻrozboyga, 

otga, itga kabi soʻzlar ajratib koʻrsatilgan. Mashq shartiga koʻra oʻquvchilar ushbu soʻzlarga soʻroq berib, 

ularning qaysi kelishikda ekanligini topishlari kerak. Mashqni bajarishda buzoqqa, mushukka, xoʻrozboyga 

soʻzlari taqqoslanadi va ish-harakatni bildirgan soʻz bilan bogʻlanadi: buzoqqa aytdi, mushukka aytdi, 

xoʻrozboyga aytdi. Har uchala birikmada ham fikr yoʻnaltirilayapti, mazmun bir xil, biroq joʻnalish 

kelishigining shakli har xil. Oʻquvchilar ajratib koʻrsatilgan soʻzlarni oʻzi bogʻlangan soʻz bilan birgalikda 

koʻchirib yozishadi. Endigi vazifa nima sababdan joʻnalish kelishigi -ga, -ka, -qa shaklida qoʻllanganligini 

aniqlashlari kerak. Bolalarga ajratib koʻrsatilgan soʻzlarning asosi toptiriladi va qanday undosh bilan 

tugaganligi soʻraladi. Shundan keyin oʻquvchilar joʻnalish kelishigining qanday shaklda qoʻshilishi soʻz 

asosining oxirgi undoshiga bogʻliq ekanligi haqidagi umumiy xulosaga kelishadi. 154-mashq [5, 65-bet] ham 

nuqtalar oʻrniga -ga, -ka, -qa qoshimchalarning mosini qoʻyishga oid boʻlib, endi oʻquvchilar topshiriqni 

mustaqil bajara oladilar. 

Oʻquvchilarning imlo salohiyatini oshirish jarayonida qoidalar, imlo lugʻati, mashqlar va tizimli 

topshiriqlardan foydalanish ijobiy natijaga erishishni ta’minlaydi.  

Orfoepik kompetensiya – soʻzning grafik shaklini toʻgʻri oʻqish qobiliyatidan iborat. 

Oʻquvchilar koʻp hollarda mashqda berilgan matnni ovoz chiqarib oʻqishlari yoki faqat ajratib 

koʻrsatilgan soʻzlarni aytishlari kerak boʻladi. Mazkur jarayonda oʻquvchilar soʻzlarning grafik shakli 

boʻyicha toʻgʻri oʻqiy olish malakasiga ega boʻlishlari lozim. Buning uchun ular quyidagilarni bilishi kerak: 

• imlo qoidalarini; 

• lugʻatdan foydalana olishni;  

•tinish belgilarini matnning artikulyatsiyasi va intonatsiyasi bilan oʻzaro bogʻlashni [1].  

Oʻzbek tilidagi ayrim soʻzlarning talaffuzi va imlosi farq qiladi. Masalan, daraxt, doʻst, goʻsht 

soʻzlarini talaffuz qilganda oxirgi tovush aytilmaydi. Darax, doʻs, goʻsh shaklida talaffuz qilinadi. Kitob, 

maqsad kabi soʻzlarda esa soʻz oxiridagi jarangli undoshlar jarangsiz jufti bilan almashtirilib, kitop, maqsat 

holida talaffuz qilinadi. Oʻquvchilar bunday soʻzlarni toʻgʻri yozishlari uchun soʻzlarga 

qoʻshimchalar(xususan, egalik)ni qoʻshib talaffuz qilib koʻrish kerakligini bilishlari lozim. 3-sinf ona tili 

darsligidagi 51-mashq[4, 41-bet] aynan shu muammoni hal qilishga qaratilgan. Maktab – maktabi, odob – 



Pedagogik mahorat     №5, 2020 

129 

odobi, ijod – ijodi, javob  – javobi, zarb – zarbi, atrof – atrofi soʻzlarini juftlab oʻqiydilar va yozadilar. 

Aytilishi va yozilishida farq qiladigan undoshlarni topib ostiga chizadilar.  

Ba’zan oʻquvchilar soʻz va gaplarni oʻqiyotgan xatoga yoʻl qoʻyishadi. Ularning ayrimlari soʻzdagi 

tovushni tushurib qoldirsa, ayrimlari boshqa tovush bilan almashtiradi yoki qoʻshishadi. Ona tili darsliklarida 

berilgan mashqlar shartini va matnlarni ifodali, obrazli qilib oʻqish bolalarda bunday kamchiliklarni bartaraf 

etishga va ularda orfoepik kompetentlikning takomillashishiga yordam beradi.   

Ogʻzaki nutqda soʻzlarni toʻgʻri talaffuz qilish ifodalanayotgan fikrning aniq, tushunarli, mazmunli va 

obrazli boʻlishini ta’minlaydi. Ogʻzaki nutq yozma nutqqa koʻchgan paytda orfoepik me’yorlarga rioya 

qilinmasa orfografik xatoliklar kelib chiqadi. 

Morfologik kompetensiya – bu grammatika boʻlimining bir qismi boʻlgan va til tizimining bir qismini 

tashkil etadigan morfologiya tomonidan olingan bilim va koʻnikmalarni qoʻllash qobiliyati [7].  

Morfologik kompetensiya oʻquvchilarda shakllanadigan soʻz turkumlari, ularning ma’no xususiyatlari, 

imlosi, gapdagi vazifasiga oid koʻnikma va malakalar yigʻindisidir. 

Boshlangʻich ta’lim oʻquv dasturida barcha oʻquv fanlarini, shu jumladan ona tilini toʻliq qamrab 

oladi. Morfologiya oʻzbek tilining boshlangʻich sinflarda maktabda oʻqitiladigan boʻlimlaridan biri. Oʻquv 

maqsadlarining oʻzgarishi va Davlat ta’lim standartining ona tilidagi ta’lim dasturini oʻzlashtirish natijalariga 

nisbatan yangi talablarning paydo boʻlishi, shuningdek, oʻqituvchilarning ilgʻor tajribasiga erishish, 

boshlangʻich sinfda morfologiyaga oid tushunchalar oʻrganiladigan darslarning mazmuni, rejalashtirish va 

tashkil etilishiga doimiy ta’sir koʻrsatmoqda. 

Kichik yoshdagi maktab oʻquvchilarida morfologik kompetensiyalarni takomillashtirishda ona tili 

darslarida tilni tahlil qilish, qurish, mashqlar bilan ishlash kabi usullardan foydalanish yaxshi samara beradi. 

Ona tili darslarida boshlangʻich sinf oʻquvchilarining morfologik kompetentsiyasini shakllantirish - 

maxsus morfologik mashqlar yordamida amalga oshiriladi. 

Morfologik mashqlar bolalarning morfologiya boʻyicha olgan bilimlarini mustahkamlaydi hamda imlo 

va punktuatsiya boʻyicha koʻnikma va qobiliyatlarini shakllantirish uchun asos boʻlib xizmat qiladi. 

Darslarda quyidagi morfologik mashqlardan foydalanish mumkin: 

- morfologik tahlil; 

- soʻzni toʻliq yoki qisman morfologik tahlil qilish; 

- soʻzni belgilangan shaklda yozish; 

- nutqda soʻralgan soʻz turkumlariga oid soʻzlarni topish; 

- soʻz turkumlari yordamida soʻz birikmalari tuzish; 

- nutqning turli qismlariga mansub omonim (shakldosh) soʻzlarni farqlash; 

- berilgan jadval asosida soʻzlarni guruhlarga ajratish; 

- gapda bajaradigan vazifasini aniqlash [7]. 

Boshlangʻich sinf ona tili darsliklarida bunday koʻrinishdagi topshiriqlar oʻz ifodasini topgan.  

Morfologik xususiyatga ega boʻlgan mashqlarni bajartirish orqali  bolalarda morfologik kompetensiya 

shakllatiriladi. 

Sintaktik kompetensiya – bu ogʻzaki va yozma nutqni grammatik jihatdan toʻgʻrilash, tilning 

grammatik elemantarini bilish va ularni nutqda ishlatish qobiliyati. Soʻz birikmasi, gap, gapning ifoda 

maqsadiga koʻra turlari, bosh va ikkinchi darajali boʻlaklar, matn kabi tushunchalar tilshunoslikning sintaksis 

boʻlimiga tegishli boʻlib, ushbu tushunchalarning oʻzlashtirilishi bolada sintaktik kompetentlikni 

shakllantiradi.  

1-sinfdan boshlab sintaktik birlik hisoblangan gap ustida ish olib boriladi. Ular matnning gaplardan, 

gaplar esa soʻzlardan tuzilishini, gap oxirida ovoz pasayishini va tinish belgi qoʻyilishini oʻrganadilar. 

Masalan, 160-mashq[8, 90-bet]da oʻquvchilar berilgan matn nechta gapdan iborat ekanligini topadilar. 

Soʻngra birinchi va toʻrtinchi gaplar kim va nima haqida ekanligini aniqlaydilar. Ular bitta mashq jarayonida 

gapning chegarasini aniqlashni va ona tili ta’limining keyingi bosqichlarida gap boʻlaklarini oʻrganishga 

tayyorlanadilar. 

Boshlangʻich sinf ona tili tili darslarida quyidagi mazmundagi sintaktik topshiriqlar berilgan: 

- matndagi nechta gapdan iborat ekanligini topishga doir (1-sinf 156-157-mashqlar); 

- ohangga qarab gap chegarasini va oxiridagi tinish belgisini qoʻyishga oid (1-sinf 164-, 173-mashqlar, 

4-sinf 318-mashq); 

- ifoda maqsadiga koʻra gapning turlarini aniqlash va mos tinish belgilarini qoʻyishga doir (3-sinf 96-

mashq); 

- aralash berilgan soʻzlardan gaplar tuzishga oid (2-sinf 282-mashq; 3-sinf 71-mashq); 

- gapning asosini topishga doir (2-sinf 268-, 278-mashqlar); 

- gaplarni sintaktik tahlil qilishga doir (3-sinf 118-, 129-mashq); 

- gapda soʻzlarning oʻzaro bogʻlanishini topishga doir (2-sinf 281-, 284-mashqlar; 4-sinf 333-mashq); 

- ogʻzaki va yozma nutqni rivojlantirishga oid (2-sinf 296-mashq); 

- berilgan matnni tahlil qilish va qismlarga ajratishga oid (2-sinf 298-300-mashqlar); 

- berilgan chizmaga mos gaplar tuzishga doir (3-sinf 134-mashq; 4-sinf 330-mashq); 

- soʻz birikmalari tuzishga doir (3-sinf, 139-mashq); 

- rasm asosida matn tuzishga oid (4-sinf, 324-mashq); 

- aralash berilgan gaplardan matn tuzishga doir (4-sinf, 346-mashq). 

Ushbu koʻrinishdagi mashqlarni bajarish orqali oʻquvchilar sintaktik birliklar va ularning xususiyatlari 

bilan tanishadilar. Sintaktik koʻrinishdagi mashqlarni berilgan shartiga qarab toʻgʻri va aniq bajara olishlari 

ularda sintaktik kompetentlik shakllanganligidan dalolat beradi.   

Punktuatsion kompetensiya - lingvistik kompetentlikning tarkibiy qismi boʻlib, oʻquvchining tinish 

belgilari haqidagi bilimi va undan muayyan nutq vaziyatida oʻrinli foydalana olish imkoniyati sanaladi. 

Fikrni toʻgʻri va aniq ifodalashda punktuatsion malaka va koʻnikma katta ahamiyatga ega. Masalan, “Yaxshi 

kitob oʻqi” gapi bir necha xil mazmunni ifodalashi mumkin. Gapda tinish belgi ishlatilmasa fikr qaratilgan 

shaxs birorta yaxshi kitob oʻqishi kerakligi aytiladi. “Yaxshi, kitob oʻqi” gapida mazmun oʻzgaradi. Endi fikr 

qaratilgan shaxsga buyruq berilayapti. Shaxs ma’lum bir ish-harakatni bajarib, ijobiy natijaga erishdi. Endi u 

kitob oʻqishi kerakligi haqidagi buyruqni bajarishi lozim. “Yaxshi kitob, oʻqi” gapida esa fikr qaratilgan 

shaxsga aniq bir kitob tavsiya qilinayapti. Kitobning yaxshi ekanligi haqida axborot berilayapti. Har uchala 

gapda ham harakatni bajaruvchi shaxs oʻqish harakatini bajarishi kerak. Lekin birinchi gapda u noma’lum 

boʻlgan qandaydir bir yaxshi kitobni oʻqishi kerak boʻlsa, ikkinchi gapda unga berilgan buyruq asosida 

oʻqishi kerak, uchinchi gapda esa aniq bir kitob haqida kimningdir tavsiyasini inobatga olib oʻqishi kerak. 

Gapni tashkil etgan soʻzlar bir xil boʻlgani holda, bitta vergul gapning sintaktik tuzilishini ham, 

mazmuniy tuzilishini ham oʻzgartirib yubormoqda. Ularni yozuvda toʻgʻri ifodalashga shaxsning 

punktuatsion koʻnikmasi xizmat qilmoqda. 

Boshlangʻich sinf ona tili kursida tinish belgilari alohida yangi bilim sifatida oʻrgatilmasada, lekin 

amaliy ish usullari yordamida savod oʻrgatish davridan boshlab oʻrgatiladi. Tinish belgilari bevosita talaffuz 

(intonatsiya) bilan bogʻliq ravishda oʻrgatiladi. Oʻqituvchi berilgan matnni oʻqiyotgan paytda jumlaning 

muayyan qismida ovozini koʻtaradi yoki pasaytiradi, jumlalar orasida toʻxtalish qiladi. Oʻqituvchi nima 

sababdan bunday qilayotganini izohlaydi. Punktuatsion kompetensiya sintaktik va morfologik kompetensiya 

bilan birgalikda shakllantiriladi. Buning isboti sifatida 1-sinf ona tili darsligidagi 161-mashq[8, 91-bet]ni 

tahlil qilaylik.  

Chiziqlar oʻrniga tushirib qoldirilgan soʻzlarni qoʻyib, matnni koʻchiring. Gaplar oxiriga tegishli 

tinish belgisini qoʻying. 

Yordamchi qiz 

Mening _________ yaxshi pazanda Onam jizzali _________ yopadi Onam _______ taomlar pishiradi 

Onam tayyorlagan lagʻmon, manti, norin menga _________ Men doim onamga _________ 

Foydalanish uchun soʻzlar: onam, nonlar, mazali, yoqadi, yordamlashaman.  

Oʻquvchilar matnda berilgan gaplarda tushib qoldirilgan soʻzlarni topishadi. Bu ularda morfologik 

kompetensiyani rivojlantiradi. Gaplarning chegarasini aniqlash ularda sintaktik kompetensiyaning 

shakllanishiga yordam beradi. Gap mazmuniga mos boʻlgan tinish belgini topib qoʻyish esa bolalarning 

punktuatsion kompetensiyalarni egallashlariga xizmat qiladi. 

Uslubiy kompetensiya - ijtimoiy-madaniy kompetensiya boʻlib, adabiy, ilmiy, rasmiy til va shevalarni 

farqlash,  shuningdek, ogʻzaki yoki yozma muloqot jarayonida ularni ishlatish qobiliyati.  

Oʻzbek adabiy tilining stilistika boʻlimida beshta nutq uslubi oʻrganiladi va ularning har biri oʻziga 

xos xususiyatga ega. Har bir nutq uslubi turli xil sohalar doirasida qoʻllaniladi. 

Boshlangʻich sinf ona tili darsliklaridagi berilgan matnlarni tahlil qilsak, ular turli mazmun va shaklga 

ega ekanligini koʻramiz. Qoʻllanilgan nutq uslublari ham turli xil.  

Soʻzlashuv uslubi - kеng qoʻllanadigan uslublardan biri boʻlib, bunda koʻpincha adabiy til 

mе’yorlariga rioya qilinadi. Soʻzlashuv uslubidagi nutq koʻpincha dialogik shaklda boʻladi. Darsliklarda 

berilgan soʻzlashuv uslubiga xos boʻlgan matnlar bolalarda oʻzaro muloqot madaniyatini shakllantirishga 

xizmat qiladi. 

Ilmiy uslub fan va tеxnikaning turli tarmoqlariga doir ilmiy asarlar, darsliklarga xos boʻlgan uslub.  

Ilmiy uslub aniq ma’lumotlar asosida chiqarilgan ilmiy xulosalar (qoidalar, ta’riflar)ga boy boʻlishi bilan 

boshqa uslublardan farq qiladi. 1-sinf darsligida berilgan “Doʻlana”, “Jiblajibon”, “Tulki”  [8, 38-, 41-, 105-

betlar] matnlari, 2-sinf darsligining 261-mashq[6, 114-bet]ida berilgan “Oʻzbekiston qizil kitobi” va 3-

sinfning 37-mashq[4,16-bet]idagi “Alisher Navoiy” matnlari ilmiy uslubga xos boʻlib, ularda atamalarning 

izohi va tarixiy ma’lumotlar keltirilgan. 

Rasmiy-idoraviy uslub - davlat idoralari tomonidan chiqariladigan qarorlar, qonunlar, nizomlar, 

xalqaro hujjatlar rasmiy-idoraviy uslubda yoziladi. Ariza, tilxat, ma’lumotnoma, chaqiruv qogʻozi, 

taklifnoma, shartnoma, tarjimai hol, e’lon, tavsifnoma, dalolatnoma, hisobot kabilar ham shu uslubda 

yoziladi.  

2-sinfda oʻquvchilar 193-mashq[6, 83-bet]ni bajarish orqali tarjimai hol yozishni oʻrganishadi. 

Ommabop (publitsistik) uslub - tashviqot-targʻibot ishlarni olib borishda qoʻllanadigan uslub, ya’ni 

matbuot uslubi, ommabop uslub hisoblanadi. Bu uslubda ijtimoiy-siyosiy soʻzlar koʻp qoʻllanadi. 

2-sinfdagi 179-mashq[6, 77-bet]da berilgan matn publitsistik uslubga xos boʻlib, unda yurtimizda 

sport sohasiga qaratilayotgan e’tibor va yosh sportchilarning erishgan yutuqlari bayon qilingan. Bundan 

tashqari “Toshkent” (3-sinf, 48-mashq) va “Ustoz va murabbiy” (3-sinf, 55-mashq) “Yogʻoch oʻymakorligi” 

(4-sinf, 47-mashq) haqidagi matnlar ham publitsistik uslubga xosdir.  

Badiiy uslub – she’r, ertak, hikoya, roman, qissa va shu kabilarga xos boʻlgan uslub. Darsliklarda juda 

koʻplab hikoya va she’rlar berilgan boʻlib, bular badiiy nutqqa xos matnlardir. 

Boshlangʻich sinfda oʻquvchilarda nutq uslublari haqidagi ilk tasavvurlar shakllantiriladi. Xususan 2-

sinfda oʻquvchilar 167-mashq[6, 71-bet]ni bajaradilar. Mashqda 4 ta gap va maqol berilgan boʻlib, qavs 

ichida gapga mos boʻlgan soʻzdan mosini tanlab qoʻyishlari kerak boʻladi. Masalan: 

Daraxt (bargi, yaprogʻi) bilan koʻrkam, odam (ishi, mehnati) bilan koʻrkam.  

Qavs ichida berilgan soʻzlar dan mosini qoʻyish gap mazmuniga bogʻliq. Berilgan  gap maqol boʻlib, u 

badiiy uslubga xos. Shuning uchun ham tanlanadigan soʻz badiiy uslubda ishlatiladigan boʻlishi erak. Yaproq 

va mehmat soʻzlaring ta’sirchanligi yuqori boʻlganligi va maqol mazmunini yaqqolroq ochib bergabligi 

sababli  ushbu soʻzlar tanlanadi. Qolgan 3 ta gap ham shunday tahlil qilinadi va bajariladi.  

Xulosa qilib shuni ta’kidlash kerakki, o`quvchida lingvistik kompetensiyalarni yoʻnalishlarga boʻlgan 

holda va oʻzaro bogʻlab shakllantirish natijaviylikni orttiradi. Oʻquvchida yuqorida sanab oʻtilgan lingvistik 

kompetensiya elamentlarini tarkib toptirish ikkinchi bir turini talab qiladi. Har bir mashqni bajartirish 

jarayonida uzviylikni ta’minlash,  bolaning lingvistik tushunchalarni oson oʻrganishiga va ulardan nutqida 

oʻrinli foydalana olishiga xizmat qiladi.  

“ПЕДАГОГИК МАҲОРАТ” ЖУРНАЛИ УЧУН МАҚОЛАЛАРНИ 

РАСМИЙЛАШТИРИШ ТАЛАБЛАРИ 
 

1. Мақола бошланишида Универсал ўнлик кўрсаткич (ЎУК) берилади. 

Қуйидагилар алоҳида қатордан бошлаб киритилади: 

1) мақола сарлавҳаси (оддий ҳарфларда, масалан: Абдулла Қодирийнинг тасвирлаш маҳорати); 

2) муаллиф(лар)нинг фамилияси (тўлиқ), исми ва отаси исмининг бош ҳарфлари; 

3) мақоланинг аннотацияси (пробеллар билан бирга 500 белгидан иборат), аннотация курсив билан берилади ва 

бир қатор ташлаган ҳолда асосий матндан ажратилади; 

4) калит сўзлар (5–10 та). 

2. Мақола матни “Microsoft Word” дастурида тайёрланиб, “Times New Roman” 14 ўлчамли шрифтда, сатрлар ораси 

бир интервал, саҳифа четлари чапдан 3 см, юқоридан ва пастдан 2 см, ўнгдан 1,5 см, хатбоши 1,25 см қолдирган ҳолда 

терилади ва электрон варианти билан (флешка ёки CDда) топширилади. 

Мақола матнида бошқа шрифтлардан фойдаланилган тақдирда бундай шрифтлар муаллиф томонидан электрон 

вариантда таҳририятга тақдим этилиши лозим. 

3. Мақоланинг умумий ҳажми (расм, жадвал ва диаграммалар билан биргаликда) 8 саҳифадан кам бўлмаслиги 

(аннотациялар, калит сўзлар ва адабиётлар рўйхати бу ҳисобга кирмайди) талаб қилинади. Журнал учун энг мақбул ҳажм 8-

10 саҳифа оралиғида.  

4. Агар мақолага расм, жадвал, диаграмма, схема, чизма, турли график белгилар киритилган бўлса, улар оқ-қора 

рангларда чизилган бўлиши, аниқ ва равшан тасвирланиши, қисқартмаларнинг тўлиқ изоҳи ёзилиши лозим. Мақолада 

матнида ранг воситасида маъно фарқлашга хизмат қиладиган расм, чизма ва диаграммаларнинг бўлиши мумкин эмас.  

Формулалар матнга махсус компьютер дастурларида киритилиши керак. 

5. Иқтибос олинган ёки фойдаланилган адабиёт сатр ости изоҳи тарзида эмас, балки мақола охирида умумий 

рўйхатда кўрсатилади. Матн ичидаги кўчирмадан сўнг иқтибос олинган асарнинг рўйхатдаги тартиб рақами ва саҳифаси 

квадрат қавс ичида берилади, масалан: [4. Б. 78].Фойдаланилган адабиётлар мақола охирида “Адабиётлар” сўзидан 

исм-фамилиялари, манбанинг тўлиқ номи, нашр кўрсаткичи (шаҳар, нашриёт ва нашр йили) кўрсатилади. Журнал 

мақолалари ва бошқа даврий нашрлар учун муаллифларнингисм-фамилиялари, мақола номи, журнал номи, йили ва сони, 

саҳифа рақами кўрсатилади. 

Адабиётлар рўйхати лотин алифбосига транслитерация қилинади. 

Мақолага муаллифлар ҳақида маълумот илова қилинади. 

Муаллиф(лар) ҳақидаги маълумот қуйидагиларни ўз ичига олади: 

–  муаллиф(лар)нинг фамилияси, исми ва отасининг исми (тўлиқ) 

–  илмий даражаси (агар бўлса) 

– иш жойи, бўлим, вазифаси (қисқартирмаган ҳолда), масалан:  

ҚУРОНОВ Дилмурод Ҳайдаралиевич – филология фанлари доктори, Андижон давлат университети ўзбек 

адабиётшунослиги кафедраси профессори. E-mail: kuronov@rambler.ru 

–  алоқа учун телефон рақами. 

Муаллиф ҳақида инглиз тилидаги маълумотлар қуйидагиларни ўз ичига олади: 

1) муаллиф(лар)нинг фамилияси, исми ва отаси исмининг инглиз тилидаги варианти, мақола номи ва муаллиф иш 

жойининг инглиз тилига таржимаси, масалан: Dilmurod H. Quronov, Andijan State University (Andijan, Usbekistan). E-mail: 

kuronov@rambler.ru 

COMPOSITIONOF LYRICAL WORK 

2) калит сўзларнинг инглиз тилига таржимаси; 

Фойдаланилган адабиётларнинг инглиз тилидаги варианти (References) APA-2010 стандарти бўйича 

тайёрланиши зарур. 

